
జనక  ఉవాచ  ॥

క్వ  భూతాని  క్వ  దేహో  వా  క్వేంద్రియాణి  క్వ  వా  మనః  ।
క్వ  శూన్యం  క్వ  చ  నైరాశ్యం  మత్స్వరూపే  నిరంజనే  ॥
20-1॥

క్వ  శాస్త్రం  క్వాత్మవిజ్ఞానం  క్వ  వా  నిర్విషయం
మనః  ।
క్వ  తృప్తిః  క్వ  వితృష్ణాత్వం  గతద్వంద్వస్య  మే
సదా  ॥  20-2॥

క్వ  విద్యా  క్వ  చ  వావిద్యా  క్వాహం  క్వేదం  మమ  క్వ  వా
।
క్వ  బంధ  క్వ  చ  వా  మోక్షః  స్వరూపస్య  క్వ  రూపితా  ॥  20-3
॥

క్వ  ప్రారబ్ధాని  కర్మాణి  జీవన్ముక్తిరపి  క్వ  వా  ।
క్వ  తద్  విదేహకైవల్యం  నిర్విశేషస్య  సర్వదా  ॥  20-4॥

క్వ  కర్తా  క్వ  చ  వా  భోక్తా  నిష్క్రియం  స్ఫురణం  క్వ
వా  ।
క్వాపరోక్షం  ఫలం  వా  క్వ  నిఃస్వభావస్య  మే  సదా  ॥  20-5॥

క్వ  లోకం  క్వ  ముముక్షుర్వా  క్వ  యోగీ  జ్ఞానవాన్
క్వ  వా  ।
క్వ  బద్ధః  క్వ  చ  వా  ముక్తః  స్వస్వరూపేఽహమద్వయే  ॥
20-6॥

క్వ  సృష్టిః  క్వ  చ  సంహారః  క్వ  సాధ్యం  క్వ  చ  సాధనమ్
।
క్వ  సాధకః  క్వ  సిద్ధిర్వా  స్వస్వరూపేఽహమద్వయే  ॥
20-7॥

క్వ  ప్రమాతా  ప్రమాణం  వా  క్వ  ప్రమేయం  క్వ  చ  ప్రమా  ।
క్వ  కించిత్  క్వ  న  కించిద్  వా  సర్వదా  విమలస్య  మే  ॥
20-8॥



క్వ  విక్షేపః  క్వ  చైకాగ్ర్యం  క్వ  నిర్బోధః  క్వ
మూఢతా  ।
క్వ  హర్షః  క్వ  విషాదో  వా  సర్వదా  నిష్క్రియస్య  మే  ॥
20-9॥

క్వ  చైష  వ్యవహారో  వా  క్వ  చ  సా  పరమార్థతా  ।
క్వ  సుఖం  క్వ  చ  వా  దుఖం  నిర్విమర్శస్య  మే  సదా  ॥  20-10
॥

క్వ  మాయా  క్వ  చ  సంసారః  క్వ  ప్రీతిర్విరతిః  క్వ  వా  ।
క్వ  జీవః  క్వ  చ  తద్బ్రహ్మ  సర్వదా  విమలస్య  మే  ॥  20-11॥

క్వ  ప్రవృత్తిర్నిర్వృత్తిర్వా  క్వ  ముక్తిః  క్వ
చ  బంధనమ్  ।
కూటస్థనిర్విభాగస్య  స్వస్థస్య  మమ  సర్వదా  ॥  20-12॥

క్వోపదేశః  క్వ  వా  శాస్త్రం  క్వ  శిష్యః  క్వ  చ  వా
గురుః  ।
క్వ  చాస్తి  పురుషార్థో  వా  నిరుపాధేః  శివస్య  మే  ॥
20-13॥

క్వ  చాస్తి  క్వ  చ  వా  నాస్తి  క్వాస్తి  చైకం  క్వ  చ
ద్వయమ్  ।
బహునాత్ర  కిముక్తేన  కించిన్నోత్తిష్ఠతే  మమ  ॥  20-14
॥

ఇతి  అష్టావక్రగీతా  సమాప్తా  ।
॥  ఓం  తత్సత్  ॥

